
Sadržaj - Razvoj mreža slijedeće generacije (NGN) povlači suštinske promjene cijelog vrijednosnog lanca pružanja 
elektronskih komunikacionih usluga, a shodno tome donosi i znatne izazove sa kojima se regulatori trebaju suočiti. U radu je 
dat kratak osvrt osnovnih regulatorskih pitanja vezanih za period migracije ka NGN mrežama.  

 
Abstract - Next Generation Network (NGN) development implies substantial changes of value chain in electronic 
communication service provision  and significant challenges for regulatory authorities too. In this article, we present short 
overview of basic regulatory issues driving by NGN migration. 

 
 
 
1. UVOD 
 

NGN mijenja fizičku i logičku arhitekturu 
telekomunikacijske mreže. Novi mrežni dizajn i principi 
optimizacije saobraćaja dovode do  značajnog smanjenja 
čvorova jezgrene mreže. U isto vrijeme, broj agregacijskih 
tačaka u pristupnoj mreži će se povećati imajući u vidu da 
postavljanjem optičkog vlakna bliže korisniku ulogu glavnih 
razdjelnika tj. MDF-ova (Main Distribution Frame) preuzima 
ulični razdjelnik tj. SDF (Street Distribution Frame), pri 
čemu se pristupni DSL multiplekser ili DSLAM (Digital 
Subscriber Line Access Multiplexer) premješta iz lokalne 
centrale u ulični kabinet. Prelazak na NGN prati povlačenje 
jednog dijela opreme operatora sa značajnom tržišnom 
snagom ili SMP-a (Significant Market Power), uglavnom su 
to lokalne centrale i MDF-ovi. Ako SMP odluči da povuče 
spomenutu opremu, a imajući u vidu da je tu smještena i 
oprema drugih operatora, to može doći do propadanja 
uloženih investicija od strane drugih operatora. Ovaj problem 
najviše obuhvata investiranje u mrežu u cilju LLU pristupa tj. 
pristupa izdvajanjem lokalne petlje (Local Loop 
Unbundling). Kako nije opravdano da se od SMP-a zahtijeva 
da neograničeno dugo zadrži lokacije koje mu više ne trebaju, 
to regulator u ovom slučaju može zahtijevati da se povlačenje 
lokacija izvrši u razumnom roku, na način da se minimiziraju 
prateći gubici. Ovakvi problemi su prvo nastupili na tržištu sa 
brzim prelaskom na NGN, poput Nizozemske. Da bi se 
izbjegli mogući problemi, potrebno je da je regulator 
informisan o NGN razvojnim planovima SMP-a, kako bi se 
uspostavio razuman period zatvaranja lokacija. Ovo je tek 
jedan primjer pojave koja se očekuje i u Bosni i Hercegovini 
sa razvojem NGN mreža. 

Poslije uvoda, u drugom dijelu rada opisuje se 
regulatorska aktivnost utvrđivanja i analize mjerodavnih 
tržišta s posebnim akcentom na tržišta 4 i 5 koja su od 
značaja za NGN. Treći dio je usmjeren ka objavljenom 
drugom nacrtu Preporuke Evropske komisije (EC) o 
reguliranom NGA pristupu (Next Generation Access) koji 
daje definiciju NGA te izdvaja određene aspekte vezane za 
tržište 4 i 5 te prelazni period. Četvrti dio daje prikaz ljestvice 

ulaganja u NGN okruženju. Peti dio predočava preporučene 
regulatorske aktivnosti u vezi NGN-a te daje osvrt na trenutni 
status NGN regulacije u EU. Šesti dio predstavlja zaključak. 
 
2. UTVRĐIVANJE I ANALIZA MJERODAVNIH 
TRŽIŠTA OD ZNAČAJA ZA NGN 
 

U skladu sa odredbama EC-a regulatori širom Evrope vrše 
analizu specifičnih tržišta u cilju stvaranja konkurentskog 
okruženja. EC je 2007. godine revidirala definicije tržišta i 
usvojila tehnološki i servisno neutralno stanovište za 
veleprodajno tržište fiksnih usluga [1]. Preporuka 
2007/879/EC o mjerodavnim tržištima podložnim prethodnoj 
(ex ante) regulaciji u aneksu broji sedam tržišta. Pored 
mjerodavnih tržišta iz preporuke EC-a, moguće je utvrđivanje 
i drugih mjerodavnih tržišta koja su podložna prethodnoj 
regulaciji, ako su na tržištima istovremeno ispunjena sljedeća 
tri kriterija: 
 prisutnost visokih i trajnih prepreka za ulazak na tržište, 

strukturne, pravne ili regulatorne prirode, 
 struktura tržišta koja ne teži razvoju efikasnog tržišnog 

takmičenja unutar odgovarajućeg vremenskog okvira, 
 primjena mjerodavnih propisa o zaštiti tržišnog 

takmičenja sama po sebi ne omogućuje na odgovarajući 
način uklanjanje nedostataka na tržištu. 

Utvrđivanje mjerodavnog tržišta predstavlja osnovu za 
provođenje analize tržišta, koja se sastoji od određivanja 
mjerodavnog tržišta i procjene postojanja jednog ili više 
SMP-a na tom tržištu te određivanja regulatornih obaveza 
navedenim operatorima.  

Smisao procesa određivanja mjerodavnog tržišta je utvrditi 
ograničenja odnosno prepreke s kojima se na tržištu 
suočavaju operatori elektronskih komunikacijskih mreža. 

Za  NGA od ključnog su značaja tržište 4 i 5, tačnije: 
 Tržište 4: veleprodajni (fizički) pristup mrežnoj 

infrastrukturi (uključujući dijeljeni ili potpuni izdvojeni 
pristup) na fiksnoj lokaciji 

 Tržište 5: Veleprodajni širokopojasni pristup; virtualni 
pristup mreži koji uključuje bitstream pristup na fiksnoj 
lokaciji. 



 

 276

Regulatorna agencija za komunikacije BiH (RAK) u 
narednom periodu planira da utvrdi i izvrši analizu 
mjerodavnih tržišta u skladu sa Preporukom EC-a. Od 
zemalja u okruženju, zvanično je samo Hrvatska objavila 
analizu mjerodavnih tržišta. Regulator HAKOM iz Hrvatske 
je nakon određivanja mjerodavnih tržišta, proglasio HT za 
SMP operatora, te su mu kao takvom određene posebne 
regulatorne obaveze. Pod tržištem 4 [2] i 5 [3] HAKOM je 
obuhvatio slijedeće usluge: 
Tržište 4 – pripadajuće usluge 
 usluga potpunog izdvojenog pristupa lokalnoj petlji i 

lokalnoj potpetlji na temelju bakarne parice, 
 usluga dijeljenog izdvojenog pristupa lokalnoj petlji i 

lokalnoj potpetlji na temelju bakarne parice; 
 usluga izdvojenog pristupa lokalnoj petlji na temelju 

optičkih vlakana i na način povezivanja tačka – tačka; 
 usluga pristupa mrežnoj infrastrukturi koju HT pruža za 

vlastite potrebe, nezavisno  o pristupnoj tehnologiji; 
 usluga kolokacije, koja uključuje fizičku, udaljenu i 

virtualnu kolokaciju. 
Tržište 5– pripadajuće usluge 
 bitstream usluga koja podrazumijeva slijedeće tačke 

preuzimanja saobraćaja između operatora koji pruža 
uslugu i operatora koji koristi navedenu uslugu 
nezavisno o pristupnoj tehnologiji: 
– tačka pristupa na IP nivou, 
– tačka pristupa na Ethernet nivou, 
– tačka pristupa na DSLAM-u/OLT-u (Optical Line 

Termination) ili odgovarajućoj tački, te 
 uslugu ADSL pristupa putem bakarne parice koju HT 

pruža za vlastite potrebe. 
Regulatorske obaveze za SMP operatora: 
 obaveza pristupa i korištenja posebnih dijelova mreže; 

nediskriminacije; transparentnosti uz obavezu objave 
standardne ponude veleprodajnog širokopojasnog 
pristupa; nadzor cijena i vođenja troškovnog 
računovodstva i obaveza računovodstvenog razdvajanja. 

 
3. NACRT EC PREPORUKE O REGULISANOM NGA 
PRISTUPU S OSVRTOM NA PRELAZNI PERIOD 
 

Nakon završenih javnih konsultacija (24.7.2009.) na 
objavljeni drugi nacrt, očekuje se finalni dokument Preporuke 
EC-a u vezi NGA pristupa. Regulatori bi putem preporuke 
dobili neophodne smjernice na osnovu kojih bi djelovali kod 
prelaska na NGN. Drugi nacrt, između ostalog daje definiciju 
NGA te izdvaja određene aspekte vezane za tržište 4 
(veleprodajni pristup fizičkoj mrežnoj infrastrukturi), tržište 5 
(veleprodajni širokopojasni pristup) i prelazni period [4]: 
NGA definicija 
 NGA označava žičane pristupne mreže koje se sastoje 

djelomično ili u cijelosti od optičkog vlakna i koje imaju 
kapacitet isporuke širokopojasnih usluga sa poboljšanim 
karakteristikama  u usporedbi sa uslugama koje se već 
pružaju preko postojeće bakarne mreže. U većini 
slučajeva NGA su rezultat nadgradnje postojeće bakarne 
ili koaksijalne pristupne mreže. 

Pristup mrežnoj infrastrukturi SMP-a (tržište 4) 
 Regulator treba procijeniti dostupnost mrežne 

infrastrukture uključujući cijevi u vlasništvu SMP-a kako 
bi se olakšao razvoj konkurentske NGA mreže. Pristup 
infrastrukturi treba biti nametnut po troškovno 
orijentisanim cijenama. Regulator treba podržati ako je 

to u skladu sa nacionalnim zakonodavstvom, obavezu 
SMP-a da instalira dovoljne kapacitete za druge 
operatore prilikom izgradnje mrežne infrastrukture. 

Pristup krajnjim segmentima u slučaju FTTH (Fiber to te 
Home), optičke mreže do kuće (tržište 4) 
 Kao dodatak obavezi pristupa mrežnoj infrastrukturi, 

regulator treba nametnuti pristup krajnjim segmentima 
pristupne mreže SMP-a koja uključuje i ožičenje unutar 
zgrade. Cijena treba biti troškovno orijentisana, ali i 
treba uključivati viši rizik koji odražava dodatne 
investicijske rizike. Takođe, gdje je moguće, treba 
obavezati SMP da razvija višestruke optičke linije u 
krajnjim segmentima. 

Izdvajanje optičke petlje u slučaju FTTH mreže (tržište 4) 
 SMP operator čija je FTTH mreža treba imati obavezu 

ponude raspetljanog pristupa optičkoj petlji. Cijena treba 
biti troškovno orijentisana, ali i treba uključivati viši 
rizik koji reflektuje dodatne investicijske rizike. Izuzetak 
su SMP koji su razvili zajedničku infrastrukturu ili su 
dodijelili efektivni i potpuni pristup bar jednom 
konkurentu. 

Obaveze pristupa u slučaju FTTN (Fiber to the Node),  
optičke mreže do čvora (tržište 4) 
 Regulator treba nametnuti raspetljavanje bakarne 

potpetlje po troškovno orijentisanim cijenama. Ova 
obaveza je dopunjena backhaul mjerama koje 
osiguravaju efektivnost i održivost, poput 
nediskriminatornog pristupa objektima radi kolokacije, a 
ako to nije moguće, onda virtualne kolokacije. 

Veleprodajni širokopojasni pristup (tržište 5) 
 Regulator treba nametnuti različite veleprodajne 

proizvode koji odražavaju tehnološke kapacitete NGA 
infrastrukture po troškovno orijentisanim cijenama. 
Izuzetak su SMP koji su razvili zajedničku infrastrukturu 
ili su dodijelili efektivni i potpuni pristup bar jednom 
konkurentu. 

Prelazni period  
 Regulatori trebaju osigurati da su alternativni operatori 

informisani  najmanje pet godina prije promjena koje se 
odnose na tačke interkonekcije.  

Kako izgleda prelazni period na primjeru nizozemskog  
SMP operatora KPN, s osvrtom na dostupne opcije pristupa 
za nove operatore može se vidjeti na slici 1 [5].  

 
 

 
Slika 1. Tri faze procesa prelaska na NGN 

 
S obzirom na prelazni period razvoja NGN mreža koje 

podrazumijeva postavljanje optičkog vlakna sve bliže 

korisniku, nizozemski regulator OPTA identificirao je tri faze 
prelaznog perioda za koje trebaju biti donesene mjere [5]: 

1. Pristup MDF-u je još uvijek dostupan za konkurente; 
2. Period sa smanjenjem MDF lokacija; 
3. All-IP pristupna mreža je kompletirana, MDF lokacije 

su isključene. 
OPTA je 2006. godine postavila uslov da prije početka 

povlačenja MDF-ova sa terena, KPN prvo treba objaviti 
referentnu SLU ponudu, tj. ponudu pristupa potpetlji za 
konkurentne operatore. Ponuda treba sadržavati i kompletnu 
ponudu za operatore za prelazak sa MDF na SDF. Nakon  
šest mjeseci od objavljivanja ponude, može nastupiti period 
migracije. Pod razumnim periodom migracije 
podrazumijevaju se najmanje dvije godine, koje su potrebne 
da se konkurenti pripreme za migraciju sa MDF  na SDF. 

 
4. LJESTVICA ULAGANJA U NGN OKRUŽENJU 

 
Ljestvica ulaganja predstavlja regulatorni model koji se 

zasniva na tome da se otvaranjem tačaka pristupa omogućava 
novim igračima na tržištu da postepeno, ali stalno vrše 
ulaganje u vlastitu infrastrukturu.  Shodno tome, regulator 
djeluje u cilju uspostave ponude komplementarnih pristupnih 
proizvoda na tržištu kako bi novi operatori izgradili 
korisničku bazu isporukom vlastitih usluga baziranih na 
veleprodajnom pristupu. Kada novi operator ostvari kritičnu 
korisničku masu kojom će generisati prihode, tada će moći i 
da uloži u razvoj vlastite infrastrukture čime će prići bliže 
korisniku i moći će u većoj mjeri da diferencira svoje usluge 
od usluga dominantnog operatora, kao što će i manje zavisiti 
od njegove infrastrukture. Time se vrši prelazak sa jedne 
tačke pristupa (pristupnog proizvoda) na drugu (tj. prelazak 
na višu stepenicu ljestvice). 

Na slici 2. dat je prikaz ljestvice ulaganja u infrastrukturu u 
NGN okruženju [6]. 
 

 
Slika 2. Ljestvica ulaganja u NGA 

 
Na lijevoj strani ljestvice nalaze se različiti pristupni 

proizvodi (povezani sa pristupnim tačkama) koji vrijede i za 
bakar i za optičko vlakno. Prilikom penjanja ljestvicom 
alternativni operator će ulagati u vlastitu infrastrukturu pri 
čemu nije neophodno korištenje svake stepenice. Stepenice se 
razlikuju u zavisnosti od korištenog scenarija (FTTC, 
FTTH/B). Desna strana prikazuje različite backhaul 
proizvode u pristupnoj/ sabirnoj mreži koje alternativni 
operator može koristiti da bi došao do pristupnih tačaka. 
Zavisno od mrežne arhitekture moguće su i različite 
kombinacije pristupnih proizvoda (lijeva strana) i backhaul 

proizvoda (desna strana). U svakom slučaju, najviša stepenica 
''direktni pristup do krajnjeg korisnika'' može biti dostignuta 
putem ''vlastite infrastrukture'' i ''pristupom putem cijevi''. 
Često se dešava da se operator istovremeno nalazi na dvije 
stepenice, npr. imamo da zavisno od gustoće naseljenosti 
novi operatori koriste bitstream pristup u manje naseljenim 
područjima, a pristup izdvajanjem petlje u velikim gradovima 
[7]. Ovakav primjer potvrđuje činjenicu da je za postizanje 
konkurentnosti, u navedenom primjeru nezavisno od gustoće 
naseljenosti, neophodno da se na tržištu omogući postojanje 
više tačaka pristupa. 
Izdvajanje lokalne petlje izvodi se pri MDF-u, dok se 
izdvajanje potpetlje izvodi pri uličnom kabinetu. Toko 
prelaznog perioda, suočeni sa rekonfiguracijom mreže 
dominantnog operatora uslijed koje se povlače MDF-ovi, 
alternativni operator može ili investirati u polaganje optike do 
uličnog kabineta za slučaj FTTC tj. do kuće za slučaj 
FTTH/B, ili ostati pri MDF-u ili najbližem agregacijskom 
čvoru i koristiti veleprodajni širokopojasni pristup ili WBA  
(Wholesale Broadband Access) tj. bitstream. Generalno, 
WBA je na nižoj stepenici  ljestvice ulaganja u odnosu na 
LLU. Dakle, u slučaju povlačenja MDF-ova, značaj LLU-a 
kao sredstva podsticanja konkurencije može biti umanjen u 
poređenju sa WBA, naročito ako alternativni operator nije u 
mogućnosti da izgradi mrežu do uličnog kabineta. Stoga, 
WBA pri MDF-u ili ekvivalentnom agregacijskom čvoru 
može dobiti značaj. U cilju očuvanja koristi od 
infrastrukturne konkurencije zasnovane na LLU, planirani 
WBA proizvodi moraju imati dovoljno kapaciteta u svrhu 
maksimalne kontrole parametara kvaliteta. 

 
5. REGULATORSKI ZADACI I STATUS U EU 

 
Nerijetko, dominantni operatori traže privremenu zaštitu 

od konkurencije navodeći da bi im se samo tako moglo 
isplatiti investiranje u NGA. Zaštita od konkurencije bi 
podrazumijevala ''regulatorski odmor'', nedostupnost 
veleprodajnih usluga, odgođenu dostupnost ili previsoke 
cijene veleprodajnih proizvoda. Tako je npr. u Njemačkoj na 
snazi ''regulatorski odmor'' spram  VDSL veleprodajnih 
proizvoda, tačnije ne postoji VDSL bitstream na tržištu, niti 
sporazum o kolokaciji pri uličnom kabinetu kako bi se mogla 
izdvojiti potpetlja. Međutim, premda je Deutsche Telecom 
nadogradio mrežu u cilju postizanja VDSL pristupa sa 
kapacitetom za 12 miliona pretplatnika,  u zadnje tri godine je 
realizovao samo 300.000 aktivnih VDSL priključaka, što 
iznosi 2,5 % [8]. Ovako nizak postotak predstavlja znatan 
investicijski rizik i u suprotnosti je sa tvrdnjama operatora o 
isplativosti investiranja u slučaju zaštite od konkurencije.  

Preporučene aktivnosti u vezi NGN-a generalno 
podrazumijevaju slijedeće [9]: 

 Prikupljanje relevantnih informacija o NGN razvojnim 
planovima dominantnih i alternativnih operatora. 

 Procjena trenutnog i budućeg stanja konkurentnosti ; 
 Identifikacija ciljeva regulatorskih intervencija; 
 Identifikacija dostupnih opcija za ravnopravno učešće 

konkurenata na tržištu; 
 Identifikacija potencijalnih uskih grla, osnovne 

opreme,  i opštih prepreka za konkurenata s obzirom 
na dominantne operatore 

 Izvođenje neophodnih aktivnosti putem kojih će se 
ostvariti dijalog i konsultacija između sudionika koji 
su uključeni u prelazak ka NGN. 

Dok su preciznije preporuke [9] za regulatorske aktivnosti 
s obzirom na izvedbe NGN pristupa sljedeće:  
Regulatorski zadaci u slučaju FTTC/VDSL: 
Nakon što igrač na tržištu objavi namjeru o razvijanju 
FTTC/VDSL rješenja, regulator treba ispuniti slijedeće: 
 Provjeriti dostupnost i održivost SLU opcija; 
 Provjeriti izvodljivost kolokacije pri uličnom 

kabinetu; 
 Provjeriti izvodljivost isporuke saobraćaja putem 

bitstream pristupa; 
 Procijeniti potencijalni obim ''propalih investicija 

(stranded investment)'' zajedno sa konkurentima; 
 Procijeniti buduće potencijale infrastrukturne 

konkurencije u FTTC solucijama, naročito izvršiti 
procjenu s obzirom na održivost; 

 Procijeniti potencijal FTTH/B kao ''krajnjeg rezultata''; 
 Procijeniti posljedice koje proizlaze iz povlačenja 

MDF-ova dominantnih operatora s obzirom na 
veleprodajnu cijenu pristupa MDF-u za konkurente. 

Regulatorski zadaci u slučaju FTTH/B: 
 Provjeriti dostupnost postojeće infrastrukture koja se 

može iskoristiti za razvoj FTTH/B mreže; 
 Procjena situacije s obzirom na potencijalnu 

konkurentnosti (Koliko mnogo paralelnih 
infrastruktura? Šta formira ''tržišnu snagu''?) i provjera 
održivosti relevantnih poslovnih planova; 

 Evaluirati prisustvo komparativnih prednosti 
dominantnih operatora i procijeniti neophodnost 
regulisane veleprodajne ponude dominantnih 
operatora; 

 Razmotriti primjenjivost regulatornog okvira i vodiča 
EC-a o tržištima i određivanju SMP-a na FTTH/B; 

 Procijeniti mogućnosti pristupa unutar zgrade; 
 Procijeniti izvodljivost potencijalnih reguliranih  

veleprodajnih usluga (izdvojeni pristup, veleprodajni 
bitstream pristup); 

 Procijeniti odnos nacionalne naspram 
regionalne/lokalno usmjerene regulacije. 

 
Trenutno su u EU zastupljeni različiti regulatorski pristupi 

spram NGN-a, što se može vidjeti iz slike 3. koja daje 
pregled principa u vezi optičkog pristupa po zemljama [10].  
 

 
Sl. 3. Neujednačenost regulatorskih principa po zemljama  

 
Jedan od planiranih ciljeva očekivane EC Preporuke o 

reguliranom NGA pristupu je i ujednačavanje regulatorskih 
stavova kako bi se podržao razvoj jedinstvenog tržišta 
elektronskih komunikacija u EU. Treba napomenuti da je od 

ključnog značaja i nedavno usvojeni (25.11.2009. godine) 
revidirani Regulatorni okvir za elektronske komunikacije koji 
uključuje veliki broj izmjena koje se odnose na NGN [11]. 
 
6. ZAKLJUČAK 

 
U cilju minimiziranja potencijalnih problema koji bi mogli 

nastupiti sa prelaskom na NGN, potrebne su opsežne 
pripreme za efikasno regulatorsko djelovanje. Ključnu će 
ulogu imati aktivnost utvrđivanja i analize mjerodavnih 
tržišta u BiH. Za tržišta za koja se utvrdi  da nemaju efikasnu 
konkurenciju neophodna je prethodna regulacija kako bi se 
omogućila konkurentnost. Na samom vrhu je i značaj 
konsultativnih procesa sa industrijom i ostalim akterima na 
tržištu. Trenutno u EU postoje različiti regulatorski principi, a 
takva situacija će se promijeniti putem očekivane EC NGA 
Preporuke zajedno sa revidiranim regulatornim okvirom koji 
će predstavljati osnovu za regulatorsko djelovanje. 

